
հայ մեծանուն գործիչների կյանքին ու գործունեությանը
նվիրված «Հայ մեծանուն գործիչներ» ֆիլմաշարի 
1. Կազմակերպության անվանումը՝ «Լուսաբաց» մշակութային հիմնադրամ
2. Կազմակերպության գտնվելու վայրը՝ ք. Երևան, Ալեք Մանուկյան 5

3. Ծրագիր
3.1. Բովանդակություն 

Հայաստանի հանրային հեռուստաընկերությունը նախաձեռնել է հայ մեծանուն գործիչների մասին պատմող ֆիլմաշարի նկարահանումները:

  Ֆիլմաշարը կբացահայտի նրանց առօրյա հոգսերով և ընդվզումներով լի կյանքը, անհարթ ստեղծագործական ուղին, սիրո անցած ճանապարհը, մտորումները, ապրումներն ու հաղթահարած դժվարությունները: 
Ֆիլմերն ունենալու են հարցազրուցային ձևաչափ՝ հիմնված հուշերի, փաստաթղթերի, լուսանկարների և փաստավավերագրական կադրերի վրա: Նյութի ընտրության ժամանակ նախապատվությունը տրվելու է նրանց կյանքի անհայտ էջերին և անտիպ նամակներին: Պատմությունները վերականգնվելու են էպիզոդիկ կինոդրվագներով՝ դերասանների մասնակցությամբ: Ֆիլմաշարը կրելու է ճանաչողական, կրթական և դաստիարակչական բնույթ և բացահայտելու է մեծանուն գործչի ներդրած ավանդից զատ՝  նրա բնավորությունն ու մարդ տեսակը: Ֆիլմում տեղ են գտնելու նաև հատվածներ նրանց ստեղծագործություններից:

Ֆիլմաշարի հերոսների ցանկը ներկայացված է ստորև.

1. Հովհաննես Թումանյան (ծննդյան 150-ամյակին ընդառաջ, ինչպես նաև 2017 թ.  լրանում է «Գիքորը» պատմվածքի լույս ընծայման 110-ամյակը),
2. Եղիշե Չարենց (2017թ. նշվում է Չարենցի 120-ամյակը),

3. Ավետիք Իսահակյան (2017 թ. լրանում է Ա. Իսահակյանի մահվան 60-րդ տարելիցը),

4. Ալեքսանդր Թամանյան (2018-ին լրանում է ճարտարապետի 140-ամյակը),

5. Կոմիտաս (2018 թ. Կոմիտասի «Հազար ու մի խաղ» ժողովրդական երգերի հավաքածուի լույս ընծայման 115-ամյակն է),

6. Սայաթ-Նովա (2017 թ. ծննդյան 305-ամյակն է),
7. Վիկտոր Համբարձումյան (2018 թ. մեծ գիտնականի 110-ամյակն է),

8. Արամ Խաչատրյան (2018 թ. կոմպոզիտորի ծննդյան 115-ամյակն է),
9. Մինաս Ավետիսյան (2018 թ. նկարչի 90-ամյակն է),

10. Վիլյամ Սարոյան (2018 թ. Վ. Սարոյանի 110-ամյակն է),

11. Արշիլ Գորկի: 

3.2. Նպատակ

Ֆիլմաշարի առաջնային նպատակն է ինչպես հայազգի հեռուստալսարանին, այնպես էլ սփյուռքի մեր հայրենակիցներին, հետագայում նաև դրանց հնարավոր թարգմանությամբ համաշխարհային հանրությանը մատչելի կերպով հասանելի ու ճանաչելի դարձնել հայ մեծանուն գործիչների կյանքը, նրանց գործունեությունը, ստեղծագործություններն ու մշակութային ավանդը: Ֆիլմաշարը նպատակ է հետապնդում նաև բացահայտել ականավոր գործիչների մարդկային կերպարը՝ իր հմայքով, թուլություններով և համարձակությամբ: 

3.3. Անցկացման վայր

Ֆիլմաշարը հեռարձակվելու է Հայաստանի հանրային հեռուստատեսության մետրային ալիքով (ՀՀ տարածքում), արբանյակային ալիքով (ՀՀ տարածքից դուրս) և տեղադրվելու է հեռուստաընկերության ինտերնետային կայքում:

3.4. Անցկացման ժամկետ 

Ֆիլմաշարն առաջին անգամ հեռարձակվելու է 2017 թ. սեպտեմբերից դեկտեմբեր ամիսներին:

3.5. Ակնկալվող արդյունքներ

Ֆիլմաշարը կհամալրի Հանրային հեռուստատեսության տեսանյութերի ֆոնդը որակյալ մշակութային բովանդակությամբ, ինչը կարող է տարիների ընթացքում բազմիցս եթեր հեռարձակվել, ինչպես նաև հասանելի դառնալ ինտերնետային տիրույթում: Այն հանգամանքը, որ ֆիլմաշարը նախատեսվում է ցուցադրել ոչ միայն Հայաստանում, այլև նրա սահմաններից դուրս, էլ ավելի է կարևորում նախագծի նշանակությունն ու կարևորությունը, քանի որ սփյուռքին և արտասահմանյան հեռուստադիտողին կներկայացվի հայոց հարուստ մշակույթի ականավոր գործիչների կյանքի, նրանց թողած արժեքավոր ժառանգությունը՝ դրանով իսկ նպաստելով աշխարհում Հայաստանի և հայ ժողովրդի հեղինակության բարձրացմանը: Սա շոշափելի ավանդ կունենա սերունդների կրթության, հայկական մշակույթի նկատմամբ հետաքրքրության սերմանման ու տարածման գործում: Այս ֆիլմերը կարող են բաց դասերի ու քննարկումների առարկա դառնալ հանրակրթական հաստատություններում: Մեծանուն գործիչներին միայն անկեղծ ու ճշմարիտ ներկայացնելու դեպքում կարող ենք ակնկալել հեռուստադիտողի, հատկապես՝ երիտասարդ, հետաքրքրությունը, ինչպես արվում է ողջ աշխարհում:
